
KEN SARO-WIWA (NIGERIA, 1941-1995). Lurrak eman dezakeen lekurik aberatsenetako batean jaio eta ia ezin bizi. Zapaldua, iraindua, kutsatua: Saro-Wiwa idazlearen patua. Petrolio konpainien kutsadura eta genozidioa salatu zituen. Lehendabizi idatziz, gero idazteari utzi eta gizarte mugimenduetatik. «Afrikan idazleak ezin ditu artea eta sinesmen politikoak banandu», semeak berari buruz esana. Euskal Pen Klubak antolatuta, Saro-Wiwaren omenezko ekitaldia egin berri da Bilbon. 

Genozidioa, kartzela, urkamendia 


Jon Benito 

«Egiazko kartzela ez da / itoginak dituen sabaia / ez zigor-gela heze eta miserablearen barru-an / aditzen den eltxoen burrunba / ez da giltzen kirrinka / zaindariak zeldan barruratzen nauenean / ez dira piztia eta pertsonarentzat / desegokiak diren anoak / ezta gauaren hustasunean hondoratzen diren / egun hutsalak ere. / Ez da hori / ez da hori / ez da hori guztia. / Belaunaldiz belaunaldi gure belarrietatik / sartutako iruzur guztiak dira / ordainsari miserablearen truke / agindu tamalgarrien betearazle gogogabea den / polizia agente sumindua da / epaileak bere liburuan / merezi ez dugun zigorra jasotzea da /diktadoreetan hain ohikoa den / zahartasun morala / eta buru-trakestasuna da / obedientziaz mozorrotutako koldarkeria da / gure arima laidotuetan ezkutatuta garbitzera ausartzen ez direneta / galtzak bustitzen dituen beldurra da. / Hori da / horida / hori da / lagun maitea / gure mundu librea kartzela ilun eta goibela bilakatzen duena». 

Kartzela ilun eta goibela: gure mundua eta orduko Nigeria. Duela hamar urtekoa eta oraingoa. Nigeria kartzela bat zen eta da. Herrien kartzela. Eta ogoniar herria berton preso. Baina zein dira ogoniarrak? Ogoni herria, Nigeriako Estatuko mosaikoa osatzen duen 250 etnietako bat da. 550.000 lagunek osatzen dute komunitatea, Rivers estatuan kokatua dago, Nigeria hegoaldean. Eta Nigeria Petrolio Esportatzaileen bosgarren produktore garrantzitsuena bihurtu da Ogoni herriaren lur azpietan dagoen olioarengatik. Han jaio zen Kenule B. Saro-Wiwa. Bori izeneko herrixkan, 1941ean.Unibertsitate ikasketak egin, eta Ibadan eta Nsukkan unibertsitateetan irakasle egin zuen lan Biafrako gerrara arte 1967an. Hezkuntza Ministerioan ibili zen gero, ardurazko postuetan. 1973an, bere kontura enpresaburu gisa lanean hasi zen arte. Eta tartean idatzi. Baina zer idatzi? Nobelak, ipuinak, poemak, umeentzako ipuinakÉ eta prentsan, irratian eta telebistarako gidoiak ere bai. Bere semeak horrela gogoratzen du: «Nire aitak poemak, nobelak, memoriak, artikuluak idatzi zituen. Afrikan idazleak ezin ditu artea eta sinesmen politikoak banandu. Berak jendearengana iristeko idatzi zuen. Baina gehienak analfabetoak diren herrian, idazteari utzi eta bere sinesmenak kalera ateratzea erabaki zuen». 
Idazlea lehendabizi,liderra gero 

Argitaletxe bat sortu zuen, Saros International Publishers delakoa. 80ko hamarkadan hasi zen serioski idazten. 1983an lehen nobela. Gero telebistako gidoiak idazten hasi zen, han arrakasta lortuz: «Ene esperientziak dio, Afrikako gobernuek idazleak gutxietsi ditzaketela, oso jende gutxik baitaki irakurtzen eta idazten». Baina idazteak indarra du ala ez du? Beste bide batzuk hartu behar zituen? Zer balio, zer indar, zer eragiteko modu du literaturak? 

«Idazleak l'homme engagé izan behar du, ekintzako intelektuala. Jendearekin harreman zuzena izan behar du eta hizkuntzaren bidez Afrikako literatura indartzeko baliabide bat izan behar du. Modu bikainean idazten dugu zuzenean esperimentatzen dugunaz, oso ondo idazten dugu entzuten dugunaz eta ondo idazten dugu irudikatzen dugunaz. Baina Nigeriakoa bezain kritikoa den egoera batean, alferrikakoa da esertzea eta herria suntsitzen eta jendea modu ankerrean tratatzen duten terroristak eta zakar-ezjakinak nola pasatzen diren ikustea. Hauek ziren nire burutik pasatzen ziren pentsamenduak polizia etxeetako ziegetan zain nengoela».1991n, ordura arteko guztia bazter utzi zuen ogoni herriaren aldeko borrokari lotzeko. Sani Abacha diktadoreak zuen boterea orduan. Ogoni herriak, administrazioaren eta Shell petrolio konpainiak egindako gehiegikeria ekonomiko eta ekologikoen aurka egiten zuen borroka. 1958tik, Royal Dutch Shell konpainiak, 30.000 milioi dolarreko balioa zuen petrolioa erauzi zuen ogonien lurretatik. Bertan aberastasunik utzi ez eta hondatutako hodietatik isuritakoek bertako ekosistemak eta laborantza lurrak kutsatu zituzten, uztak suntsitu eta airea kutsatu duen euri azidoa sortzeaz gain. «Ogoniek ez dugu abantailarik jaso trukean, ez dugu elektrizitaterik, ez ur hodirik, ez telefonorik, ez hezkuntzarik, ez osasun etxerik ere. Eta bitartean, 30.000 ogoni lekualdatu dituzte, mila sarraskitu eta zortzi aldea suntsitu», idatzi zuen. Multinazionalen eta Nigeriako diktadura militarraren aurka agertu zen, hauek giza eskubideen eta ingurumenaren suntsipenaren konplizetzat baitzituen. Bitartean, nigeriarren %66 pobrezia mailaren azpitik bizi dira. Nigerreko delta da herrialderik pobreena eta gutxien garatua dagoena eta han ekoizten da Nigeriako petrolio gehiena. Saro-Wiwak aurrera eramandako borrokarengatik, Goldman Ingurumen Saria jaso zuen, eta hainbatetan Bakearen Nobel Sarirako izendatu zuten, ogonien borroka gidatzeagatik.Borroka gidatzeko, Movement Survival of Ogoni People (MOSOP) sortu zuten. Zinema dokumentalak, soinu grabazioak eta testigantza bilketak eginez, nazioartean ogonien egoera salatzen hasiko ziren. Genozidiotzat izendatuko zuten han gertatzen zena. «Shell eta Chevron ogoni herriari, bere lur eta ibaiei, erreka eta atmosferari, egiten ari direna genozidioaren mailara iristen ari da. Ogoni herriaren arima hiltzen ari da eta ni horren lekuko naiz». Eta zer da idazle bat, lekuko bat ez bada? MOSOPak ogonientzat autonomia politiko handiagoa eskatzen zuen, bere lurretatik erauzia den aberastasunaren zati justu bat eta nazioarteko petrolio konpainiak suntsitzen ari ziren ingurune ekologikoa zaintzeko eta kontrolatzeko eskubidea. 

Genozidioaren ondoren, heriotza zigorra 

1993ko maiatzaren 4an, herri indigenen eguna zela eta, Saro-Wiwaren deiari jarraituz 300.000 pertsona atera ziren kalera. Ekintza haren ostean, beste zortzi militanterekin atxilotu eta heriotza zigorra ezarri zioten. Port Harcourten urkatu zuten, 1995ean. 

Urkatu ondoren, nazioarteko prentsak Saro-Wiwaren heriotzaren berri eman zuen zabal. Exekuzioaren berri zehatzak ere eman zituzten: Newsweek aldizkariari lekuko batek adierazi zionez, hogei minutuz egon omen zen agonian Saro-Wiwa orkatilak kateatuta eta burua zapi beltz batekin estalia zuela. Urkamendiko zulora erori zenean, ez omen zuen lepoa hautsi eta besoak mugitzen omen zituen. Hogei minutuz egon omen zen hala. Hegan egin nahiko balu bezala.Hainbat ekitaldi egin dira hamargarren urteurrena gogoratzeko. Bilbon, Euskal Pen Klubak irakurraldia antolatu zuen, eta munduan zehar, baraualdiak, kontzentrazioak eta irakurraldi gehiago ere egin dira. Flipped Eyes Publishing argitaletxeak poeta ezagunen poemekin liburu bat egin du. Liburuan, besteak beste, Linton Kwesi Johnson edota Amiri Baraku, besteak beste. Dance the Guns to Silence: 100 poems for Ken Saro Wiwa izena du liburuak.Okasioa baliatuta, Ken Saro-Wiwaren testu batzuk euskarara itzuli ditu Urtzi Urrutikoetxeak Susa argitaletxearen Literatur Emailuak aldizkari elektronikoan: www.armiarma.com/emailuak/mizka/kensaro.htm

